Gedagtebitterheid

Ek weet nie maar ek dink geen ordentlike man sal dit toelaat nie. Ek hoor julle twee in die kombuis klets terwyl jy die wasgoed stryk. Dis reeds 11 uur. Jy maak reeds die tweede maal koffie. Hy sit kaal bolyf op die bankie en ek hoor hy lag nou en dan. My eie woorde het geen invloed nie – jy gaan net voort – niks is mos verkeerd nie. Dis mos net ‘n seun. En hy ken sy plek. Hy soek net ‘n ma. Ek moet eerlik sê dit pla my. Ek moes hoor jy sit met hom by die dam en luister na sy hartseer stories. Eenkant alleen. Met my kar. My geld koop vir hom klere. My kar karwei hom rond. As hy ‘n behoefte het word dit dadelik vervul. As hy vra waar die naelvylstelletjie is is daar dadelik reaksie. Hoeveel keer praat ek en daar word nie eers gehoor nie – en hoeveel kere word daar gehoor maar nie gehoor gegee nie? Jy kan nie met my saam gaan stap na die kolkgate nie – maar jy kan agter hom aanstap in die veld. Dit pas jou om met hom saam skottelgoed te was. Sy klere word altyd by voorkeur gewas en gestryk. Daar gaan haas nie ‘n dag verby nie, of sy naam word in gesprekke genoem. Altyd word daar vir hom in die bres getree. Selfs ten koste van die gesin.

Here, hoekom het hierdie ding oor my huis gekom? Wat moet ek doen? Moet ek dienskneg bly terwyl ek voel ‘n wig word dieper en dieper tussen my en my vrou ingedryf? Moet ek wag tot daar skade kom? Here ek sien geen uitkoms. Is dit verkeerd om net maar alleen met my gesin te wil wees? Sal my goedheid en sagtheid nie dalk teen my gehou word as lafhartigheid en papbroekigheid ie? Soveel klein dinge vertel ‘n storie. Kan ek dit ignoreer?

